
0,4217 dô quam Falsaron .
0,4218 von der erden Dathan unde Abiron .
0,4219 was er verre gevaren .
0,4220 einen güldînen aren .
0,4221 vuorte er ane deme schilte .
0,4222 vore der schare er spilete .
0,4223 von sîneme helme dâ schein .
0,4224 ein liehter karfunkelstein .
0,4225 unde ander werc wæhe .
0,4226 er was rîche und mære .
0,4227 er sprach “bist dû hier Olivir .
0,4228 mir ist dicke gesaget von dir .
0,4229 dû sîst der kristene vorevehtære .
0,4230 ich hân hier guote knehte .
0,4231 sehs unde zweinzic tûsent manne .
0,4232 nû rît dû helet under mînen vanen .
0,4233 ich hilfe dir gerne hinnen .
0,4234 wilt dû helet dingen .
0,4235 dâr zuo deme küninge Marsilien .
0,4236 dû ne maht iz niht gewideren .
0,4237 behalt lîp unde ruom .
0,4238 wilt dû des niht tuon .
0,4239 dînen botech wirfe ich den himelvogelen .
0,4240 dîn houbet dâr obene .
0,4241 stecke ich an einen spiez .
0,4242 alse ich deme küninge gehiez .
0,4243 unde vüere ez über dise berge .
0,4244 iz ne sî daz ich vile drâte ersterbe .”
0,4245 dô antwurte ime der wîgant .
0,4246 “ich hân ouch liute unde lant .
0,4247 alsô lange sô got wile .
0,4248 mich en dunket ire enborevile .
0,4249 di dû here hâst brâht .
0,4250 ich hân sîn anderes gedâht .
0,4251 ich hân wider mîneme schepfære gelobet .
0,4252 daz ich necheiner slahte voget .
0,4253 wider in niemer gewinne .
0,4254 vile boese wirdet dîn gedinge .

0,4255 vore gote vervluochet .
0,4256 daz er dîn niht ne ruochet .
0,4257 dînen botech unreinen .
0,4258 dîn golt und dîn gesteine .
0,4259 wirfen ich in die pfütze .
0,4260 dîn leben ist unnütze .
0,4261 ich ne vorhte necheine dîne drouwe .”
0,4262 gelîche si sich dô huoben .
0,4263 beide si sprangten .
0,4264 einander si ane ranten .
0,4265 Olivir durch den heiden stach .
0,4266 zuo der erden er in warf .
0,4267 wider zukte er den spiez .
0,4268 under di heidenen er rief .
0,4269 “wâ nû sîne scharegesellen .
0,4270 di in rechen wellen .
0,4271 di heben sich her zuo mir .”
0,4272 sprach der helet Olivir .
0,4273 michel vröuwede under den kristenen was .
0,4274 si drungen in nâher baz .
0,4275 die kristenen riefen “monsoye monsoye .”
0,4276 vile harte quâmen di .
0,4277 die ze allervordereste wâren .
0,4278 wande si michel wunder sâhen .
0,4279 dâ di gotes herten .
0,4280 mit den spiezes orten .
0,4281 scharpfen unde wassen .
0,4282 wurfen si von den rossen .
0,4283 si kêrten an die dicke .
0,4284 si valten mit eineme blicke .
0,4285 mêr danne sehs tûsent manne .
0,4286 der strît was vermezzenlîche erhaben .
0,4287 von Almeriê Tortan .
0,4288 mit manigeme goltgarwen vanen .
0,4289 stach er den grâven Orten .
0,4290 daz er viel tôter .
0,4291 er wære gerne von ime dannen .
0,4292 dô versûmete er sich ze lange .
0,4293 dô sprach der helet Maximîn .
0,4294 “des ne mac niuwet sîn .
0,4295 dû ne salt sô genozzen niht hine varen .”
0,4296 dô huop er ûf den arm .
0,4297 daz houbet er ime abe swanc .
0,4298 dô wart ein michel gedranc .
0,4299 dâ di gotes herstrangen .
0,4300 den Falsarotes mannen .
0,4301 zezarten di schilte .
0,4302 sô vaste si im ane gesigeten .

0,4303 daz in stahel nechein vrume was .
0,4304 di ire wole gezierten helmvaz .
0,4305 wâren alle blîweich .
0,4306 swaz sîn daz swert begreif .
0,4307 daz muoste enzwei .
0,4308 dâ wart daz michel geschrei .
0,4309 dô rief der herzoge von Agrentîn .
0,4310 di kristenen müezen wole küene sîn .

